
            KORÇË 

 

Komisariatit të Policisë  

 

          POGRADEC 

 

Për dijeni:    Drejtorisë së Përgjithshme të Policisë së Shtetit 

                                                                                                     

                          TIRANË 

  

Të nderuar,  

 

Duke ju falenderuar për bashkëpunimin e deritanishëm dhe duke vlerësuar angazhimin 

dhe punën e të gjithë stafit të institucionit që ju drejtoni, si dhe frymën e mirë të 

bashkëpunimit dhe mirëkuptimit midis institucioneve tona, në vijim po ju njohim mbi 

gjetjet e inspektimit që institucioni i Avokatit të Popullit kreu në Komisariatin e 

Policisë Pogradec më datë 22.05.2025. 

 

Mekanizmi Kombëtar për parandalimin e torturës, trajtimit ose dënimit të egër, 

çnjerëzor ose poshtërues, seksion pranë Avokatit të Popullit, në vijim Mekanizmi 

Kombëtar (MKPT), bazuar në nenin 19/1 të ligjit nr. 8454, datë 04.02.1999, “Për 

Avokatin e Popullit”, i ndryshuar kreu një inspektim në ambientet e privimit të lirisë 

të personit në Komisariatin e Policisë Pogradec. 

 

Inspektimi u krye sipas një Plani Vjetor Inspektimi të miratuar nga Avokati i Popullit. 

Në përbërje të grupit inspektues ishin znj. Gloria Çarkaxhiu dhe z. Vullnet Topalli me 

detyrë Nd/Komisionerë pranë Mekanizmit Kombëtar.  

 

Inspektimi kishte si qëllim verifikimin e respektimit të standardeve të përcaktuara në 

ligjin nr.82/2024 “Për Policinë e Shtetit”, procedurën standarde “Rregullat për 

trajtimin e shtetasve që shoqërohen në mjediset e policisë”, miratuar me Urdhrin e 

mailto:ap@avokatipopullit.gov.al

Drejtorit të Përgjithshëm të Policisë së Shtetit nr.894, datë 19.07.2022, procedurën 

standarde “Trajtimi dhe sigurimi i personave të arrestuar/ndaluar në ambientet e 

Policisë së Shtetit, evidentimin dhe zgjidhja e kërkesë/ankesave të tyre”, miratuar me 

Urdhrin e Drejtorit të Përgjithshëm të Policisë së Shtetit nr.1720, datë 20.11.2023, si 

dhe zbatimin e rekomandimeve të Avokatit të Popullit të bëra gjatë inspektimit të 

mëparshëm. Inspektimi ishte i paparalajmëruar. 

 

Institucioni i Avokatit të Popullit, pasi u njoh me konstatimet e grupit inspektues, ka 

detyrimin ligjor t’ju parashtrojë konkluzionet përfundimtare, si më poshtë vijon: 

 

Shënime të përgjithshme 

 

Në përputhje me metodologjinë e zhvillimit të inspektimit në institucionet ku mbahen 

e trajtohen shtetas të privuar nga liria, grupi i punës në mungesë të shefit të 

Komisariatit, u takua me shefin e krimeve të Komisariatit të Policisë Pogradec z. 

Miklovan Arapi dhe shefin e rendit të Komisariatit të Policisë Pogradec z. Vendim 

Imeraj të cilët u vunë në dijeni lidhur me qëllimin e inspektimit.  

 

Në vijim të takimit, drejtuesit informuan grupin e inspektimit, mbi masat e marra për 

realizimin e rekomandimeve të lëna nga Avokati i Popullit vitin e kaluar, në lidhje me 

përmirësimin e kushteve të ambienteve të shoqërimit, sipas kritereve të përcaktuara në 

procedurat standarde.  

 

Grupi i inspektimit, pasi mori informacionin e nevojshëm vijoi takimin me punonjësit 

e policisë që shërbenin në zyrën e informacionit dhe në dhomat e shoqërimit. 

Theksojmë se, punonjësit e policisë u treguan bashkëpunues dhe transparentë gjatë 

komunikimit dhe inspektimit, që zhvilloi grupi inspektues në ambientet e këtij 

Komisariati.  

 

Në Komisariatin e Policisë Pogradec, oficerët e policisë gjyqësore i kryenin veprimet 

procedurale me shtetasit në zyrat e tyre. Këto zyra nuk ishin të monitoruara dhe 

ndërkohë në këtë organ nuk kishte ambiente të veçanta intervistimi të monitoruara me 

kamera gjatë kryerjes së veprimeve procedurale nga oficerët e policisë gjyqësore. 

 

Nga monitorimi i zyrave të oficerëve të policisë gjyqësore, nuk u gjetën sende prania 

e të cilave të ekspozonte dhunë tek personat me të cilët ata kryenin veprime 

procedurale. Në këtë Komisariat nuk kishte një dhomë magazinë për administrimin 

dhe ruajtjen e provave materiale, të administruara gjatë procedimeve penale nga 

specialistët e krimeve si dhe materialet e tjera të ndryshme. 

Grupi i inspektimit, në vijim inspektoi ambientet e shoqërimit, zyrat e punonjësve të 

policisë, si dhe u njoh me dokumentacionin përkatës ku pasqyroheshin veprimet e 

kryera me personat e shoqëruar dhe të arrestuar apo ndaluar.  

 

Nga informacioni dhe verifikimi në vend masave të marra për zbatimin e 

rekomandimeve të Avokatit të Popullit, rezultoi se1:  

 

1. Ishin marrë masat nga D.V.P. Korçë për nxjerrjen e përgjegjësive si dhe 

organizimin e trajnimeve të punonjësve të policisë në lidhje me zbatimin e 

rregullave të përcaktuara në aktet ligjore dhe nënligjore, si dhe standardet 

ndërkombëtare, me qëllim garantimin efektiv të të drejtave të personave të 

shoqëruar, të arrestuar apo të ndaluar në mjediset e komisariatit lidhur me  

pasqyrimin  e të dhënave sipas rubrikave të parashikuara në regjistrin për të 

miturit në konflikt me ligjin, plotësimin e “Procesverbaleve të Shoqërimit” dhe 

afishimin e listës në ambientet e komisariatit ku mund të evidentoheshin 

avokatët kryesisht, nga personat e shoqëruar ose ndaluar/arrestuar në këtë 

komisariat.  

2. Ishin marrë masat e nevojshme për të siguruar që personat e ndaluar nga 

policia të jenë plotësisht të informuar për të drejtat e tyre që nga fillimi i heqjes 

së lirisë dhe të ndërpritet praktika e njohjes me të drejtat vetëm pasi merret në 

pyetje nga Oficerët e Policisë Gjyqësore. 

3. Ishin marrë masat për vendosjen e Posterave me të drejtat e personave të 

shoqëruar brenda dhomave të shoqërimit, posterat ishin vendosur në dhomat 

për shoqërimin e grave dhe të miturve në konflikt me ligjin por mungonin në 

dhomën e shoqërimit për të rritur burra. Gjithashtu, mungonin në ambientet e 

komisariatit posterat me të drejtat ligjore të shtetasve të huaj të 

shoqëruar/ndaluar, në gjuhë të ndryshme 

 

Ndërkohë, nuk kishin gjetur zbatim rekomandimet e mëposhtme: 

 

1. Nuk ishin marrë masat për ndërtimin e tualeteve të ndara për gra dhe burra të 

pajisura me mjetet e domosdoshme për këtë qëllim sipas parashikimeve në 

procedurën standarde “Rregullat teknike të shoqërimit në mjediset e Policisë së 

Shtetit”, miratuar me Urdhrin e Drejtorit të Përgjithshëm të Policisë së Shtetit nr. 

894, datë 19.07.2022. 

 

2. Nuk ishin marrë masat për krijimin e zyrave të përshtatshme për marrjen në 

pyetje/intervistimin e shtetasve gjatë kryerjes së veprimeve procedurale nga 

oficerët e policisë gjyqësore veçanërisht me personat e mitur, e pajisur me kamera 

duke kryer regjistrimin audio dhe video procesin e marrjes në pyetje. 

                                                           
1 Shkresa nr. K4/I74-2 Prot, datë 24.10.2024, “Rekomandime për inspektimin e bërë në Komisariatin e 

Policisë Pogradec”. 

Avokati i Popullit, pasi u njoh me konstatimet e grupit inspektues dhe nivelin e 

zbatimit të rekomandimeve të lëna nga inspektimi i vitit të kaluar, ka detyrimin ligjor 

t’ju parashtrojë konkluzionet përfundimtare, duke ju referuar si më poshtë vijon: 

 

Ambientet e shoqërimit dhe kushtet e tyre 

 

Në Komisariatin e Policisë Pogradec ambienti i shoqërimit ishte i ndërtuar pjesërisht 

sipas kushteve dhe kritereve të mbajtjes dhe qëndrimit të personave të shoqëruar, 

sikurse përcaktohen në procedurën standarde “Rregullat për trajtimin e shtetasve që 

shoqërohen në mjediset e policisë”, miratuar me Urdhrin nr. 894, datë 19.07.2022, të 

Drejtorit të Përgjithshëm të Policisë së Shtetit2. 

 

Në këtë Komisariat kishte 3 (tre) dhoma shoqërimi, të cilat ndodheshin në katin e parë 

të një ndërtesë brenda territorit të këtij organi, në hyrjen e tij. Kjo ndërtesë ishte e 

amortizuar dhe kishte lagështirë.  

 

Dritaret e dhomave të shoqërimit ishin me përmasa të tilla që lejonin ajrimin e plotë 

dhe hyrjen e dritës natyrale, dhomat kishin ndriçim dhe furnizim nga rrjeti elektrik.  

 

Dyert e dhomave të shoqërimit ishin prej materiali druri por nga ana e brendshme nuk 

ishin të përforcuara me një fletë llamarinë e cila të jetë e montuar dhe e puthitur me 

sipërfaqen e drurit të derës duke eliminuar/fshehur tehet prerës të saj sipas 

parashikimeve në Urdhrin nr. 894, datë 19.07.2022 të Drejtorit të Përgjithshëm të 

Policisë së Shtetit. Në pjesën e sipërme të dyerve kishte një hapësirë me përmasa 60 x 

40 cm, por në të nuk ishte montuar një xham transparent dhe i armuar dhe hapësira e 

dritares/sportelit të derës nga ana e korridorit të dhomave nuk siguroheshe me një rrjetë 

teli me shufra me seksion/trashësi 0,6 mm të cilat vendosen në mënyrë vertikale dhe 

horizontale duke krijuar kuadrate 5 x 5 cm”. 3 

  

Në korridorin e ambientit të shoqërimit ndodhej një tualet i cili përdorej nga personat 

e shoqëruar,  ai ishte i pastër dhe i pajisur me lavaman dhe ujë të rrjedhshëm 24 orë, 

por ky ambient nuk kishte tualete të ndara më vete për gra dhe burra sipas sipas 

parashikimeve në procedurën standarde “Rregullat teknike të shoqërimit në mjediset e 

Policisë së Shtetit”, miratuar me Urdhrin e Drejtorit të Përgjithshëm të Policisë së 

Shtetit nr. 894, datë 19.07.2022. 

 

                                                           
2 Kreu VI, pika 4 gërmat b dhe c “Rregullat për trajtimin e shtetasve që shoqërohen në mjediset e policisë”, 

miratuar me Urdhrin nr.894, datë 19.07.2022, të Drejtorit të Përgjithshëm të Policisë së Shtetit.  
3   Kreu VI, neni 4, pika e.6 ku parashikohen normat dhe standardet që duhet të plotësojnë dyert e dhomave 

të ambienteve të shoqërimit. 

Ambientet e shoqërimit si dhe brenda dhomave të shoqërimit ishin instaluar sistemi i 

monitorimit me kamera për mbajtjen në vëzhgim të ambienteve të brendshme të 

dhomave të shoqërimit. Gjatë kohës së kryerjes së inspektimit, nuk kishte persona të 

shoqëruar. 

 

Kapaciteti fizik për secilën dhomë shoqërimi ishte për qëndrimin ulur të 4 deri 5 

personave dhe hapësira e tyre ishte afërsisht 3x4 m. 

 

Në ambientet e dhomave të shoqërimit ishin të afishuara postera me të drejtat e 

personave të shoqëruar në mjediset e policisë së shtetit.   

 

Në dhomat e shoqërimit nuk kishte sistem ngrohje/ftohje, por nga informacioni, 

institucioni ishte pajisur me mjete elektrike që mund të përdoren për ngrohje në rastet 

kur ulen temperaturat. Dhomat e shoqërimit ishin të pajisura me tavolinë dhe stola për 

qëndrimin ulur të shtetasve të shoqëruar. 

 

Në Komisariati e Policisë Pogradec, gjatë periudhës 01.01.2025 deri më 22.05.2025 

ishin të shoqëruar, të ndaluar apo të arrestuar dhe të evidentuar në regjistrin e 

shoqërimit 121 persona të shoqëruar nga të cilët 105 burra, 6 gra  dhe 10 të mitur. Nga 

këqyrja e regjistrit të shoqërimit mesatarja e qëndrimit në komisariat e personave të 

shoqëruar ishte deri në 5 orë. Në momentin e inspektimit nuk kishte asnjë shtetas në 

dhomat e shoqërimit.  

 

Ambientet e sigurisë dhe kushtet e tyre 

 

Në Komisariatin e Policisë Pogradec nuk kishte ambiente të sigurisë. Personat e 

arrestuar/ndaluar pasi evidentoheshin në regjistrin përkatës, dërgoheshin menjëherë në 

dhomat e sigurisë të Komisariatit të Policisë Korçë.  

 

Regjistri i personave të shoqëruar, ndaluar/arrestuar si dhe trajtimi i tyre  

 

Gjatë inspektimit u konstatua se në Komisariatin Pogradec , “Regjistri i evidentimit të 

të dhënave për personat e shoqëruar” ishte plotësuar në zbatim të ligjit nr. 82/2024  

“Për Policinë e Shtetit”, i ndryshuar, sipas tipit “Model nr.1”, konform procedurave 

standarde “Rregullat për trajtimin e shtetasve që shoqërohen në mjediset e policisë” 

miratuar me Urdhër nr.894, datë 19.07.2022 të Drejtorit të Përgjithshëm të Policisë së 

Shtetit, dhe ishte i sekretuar. 

 

Nga këqyrja e këtij regjistri rezultoi se: 

Koha e qëndrimit të shtetasve në ambientin e shoqërimit ishte e ndryshme nga 1 orë 

deri 4 orë, por jo më shumë se 5 orë, dhe rubrikat e regjistrit ishin plotësuar në mënyrë 

korrekte, nga punonjësit e policisë. 

 

Të gjithë personat e shoqëruar në organin e policisë sipas dispozitave të ligjit nr. 

82/2024 “Për Policinë e Shtetit”, regjistroheshin në këtë regjistër nga punonjësit e 

zyrës së informacionit.  

 

Përgjatë inspektimit konstatuam se personave të shoqëruar iu jepej karta e të drejtave 

siç dhe parashikohet nga legjislacioni i procedurës penale. Mekanizmi Kombëtar 

sugjeron dhënien e kartës së të drejtave në formë shkresore që në momentin e hyrjes 

në Komisariat4. 

 

Komiteti për Parandalimin e Torturës (KPT) u bën thirrje autoriteteve shqiptare të 

ndërmarrin hapa për të siguruar që personat të ndaluar nga policia të jenë plotësisht 

të informuar për të drejtat e tyre që nga fillimi i privimit të lirisë (d.m.th., nga momenti 

kur ata janë të detyruar të qëndrojnë në polici). Kjo duhet të sigurohet me dhënien e 

një informacioni verbal të qartë që në fillim, për t’u plotësuar në rastin më të shpejtë 

(domethënë, menjëherë pas mbërritjes në ambientet e policisë) me sigurimin e fletës 

së informacionit për të drejtat e tyre). Personave në fjalë duhet t’u kërkohet të 

nënshkruajnë një deklaratë që vërteton se ata kanë marrë një kopje të fletës së 

informacionit për të drejtat e tyre. 

 

Në zyrën e informacionit të Komisariatit të Policisë Pogradec administrohej një 

regjistër më vete për evidentimin e të dhënave të personave të mitur të shoqëruar, në 

bazë dhe të rekomandimit të Avokatit të Popullit për këtë qëllim5.  

 

Në këtë Komisariat kishte regjistër për personat e ndaluar/arrestuar, ku evidentoheshin 

të gjitha rastet e ndalimeve dhe arrestimeve të kryera nga punonjësit e këtij organi, i 

cili ishte i sekretuar. Nga verifikimi i këtij regjistri rezultoi se në rastet e arrestimeve 

dhe të ndalimeve të personave të shoqëruar, ora e arrestimit/ndalimit përputhej me 

orën e shoqërimit të tyre në organin e policisë.  

 

                                                           
4 CPT u bën thirrje autoriteteve shqiptare të ndërmarrin hapa për të siguruar që personat e ndaluar nga 

policia të jenë plotësisht të informuar për të drejtat e tyre që nga fillimi i heqjes së lirisë (domethënë, nga 

momenti kur ata janë të detyruar të qëndrojnë në polici). 

Kjo duhet të sigurohet me dhënien e informacionit të qartë verbal që në fillim, për t'u plotësuar në rastin 

më të shpejtë (domethënë, menjëherë pas mbërritjes në ambientet e policisë) me sigurimin e fletës së 

informacionit të lartpërmendur. Personave në fjalë duhet t'u kërkohet të nënshkruajnë një deklaratë që 

vërteton se ata kanë marrë një kopje të fletës së informacionit. 

Raporti CPT-së për Shqipërinë CPT/Inf (2019) 28 [par.24]. Konsulto: https://rm.coe.int/168097986b.  
5 Rekomandim nr.437 prot., datë 11.10.2019 “Për garantimin e të drejtave të të miturve të privuar nga liria 

në zbatim të legjislacionit të ri të administrimit të drejtësisë penale për të mitur”. 

https://rm.coe.int/168097986b

Ndërkohë u konstatua se në këtë komisariat kishte regjistër për evidentimin e 

kërkesë/ankesave të personave të shoqëruar, të arrestuar dhe të ndaluar, sikurse 

parashikohet në nenin 24 të ligjit nr. 82/2024 “Për Policinë e Shtetit”, por nuk ishte 

evidentuar asnjë ankesë apo kërkesë. Avokati i Popullit kërkon në mënyrë të veçantë 

plotësimin me korrektësi të këtij regjistri, duke pasur një vëmendje të shtuar 

respektimit të të drejtave të njeriut.  

 

Plotësimi me korrektësi dhe në kohë i regjistrave është një standard thelbësor me 

funksion parandalues për të garantuar të drejtat e njeriut. 

 

Në procedurën standarde “Rregullat për trajtimin e shtetasve që shoqërohen në 

mjediset e policisë”, miratuar me Urdhrin nr.894, datë 19.07.2022, të Drejtorit të 

Përgjithshëm të Policisë së Shtetit përcaktohet se: VI. “Zbatimi i të Drejtave të Njeriut 

dhe Siguria për Personin  e Shoqëruar”  personi i shoqëruar kanë të drejtë: “Të 

paraqesë kërkesa apo ankesa për mënyrën e shoqërimit, mbajtjes, trajtimit dhe 

respektimit të të drejtave nga personeli policor gjatë shoqërimit dhe mbajtjes në 

ambientet e policisë”. 

 

Ambientet e intervistimit, 

 

Në Komisariatin e Policisë Pogradec ishte krijuar rishtas një dhomë intervistimi, kjo 

dhomë ishte e pajisur me dy karrige një tavolinë dhe një kompjuter gjithashtu ishte e 

monitoruar me kamera,  por mungonte sistemi audio/viziv. Megjithatë kjo dhomë i 

plotëson pjesërisht standardet e kërkuara, pasi referuar kapaciteteve ishte 

pamjaftueshme për të mbuluar punën e të gjithë oficerëve të policisë gjyqësore me 

personat e shoqëruar/ndaluar. 

 

Përgjatë inspektimit u konstatua se specialistët dhe ndihmës specialistët e policisë 

vijonin të kryenin veprimet procedurale me shtetasit në zyrat e punës së tyre.  

 

Krijimi i zyrave të veçanta ku merren në pyetje shtetasit gjatë kryerjes së veprimeve 

procedurale nga oficerët e policisë gjyqësore dhe instalimin e sistemit të monitorimit 

me kamera në këto zyra, është rekomandim i Avokati i Popullit referuar standardeve 

ndërkombëtare6, të cilat e konsiderojnë procesin e monitorimit filmik si një element 

parësor për mbrojtjen e të drejtave dhe lirive të njeriut, pasi ka efekt parandalues për 

                                                           
6 “Një sistem i monitorimit të vazhdueshëm i standarteve dhe procedurave të intervistave të policisë duhet 

vënë në zbatim, po ashtu; kjo kërkon një regjistrim të saktë të intervistave të personave në ambientet e 

policisë, të cilat, nëse është e mundur duhet të zhvillohen me pajisje regjistruese elektronike (audio 

dhe/video). Duhet të kërkohet që të regjistrohet në mënyrë sistematike koha kur ka filluar dhe mbaruar 

intervista, ndonjë kërkësë të bërë nga i ndaluari gjatë intervistës, si dhe të personave të pranishëm gjatë 

çdo interviste.” Raporti i CPT-së për Armeninë: CPT/Inf (2016) 31 [par.20]. 

Konsulto: 

https://rm.coe.int/CoERMPublicCommonSearchServices/DisplayDCTMContent?documentId=090000168

06bf46f  

https://rm.coe.int/CoERMPublicCommonSearchServices/DisplayDCTMContent?documentId=09000016806bf46f
https://rm.coe.int/CoERMPublicCommonSearchServices/DisplayDCTMContent?documentId=09000016806bf46f

kryerjen e veprave të dhunshme dhe të dënueshme, si nga ana e vetë punonjësit e 

Policisë së Shtetit, ashtu dhe të shoqëruarve, ndaluarve e arrestuarve. Ky standard ka 

gjetur rregullim edhe në procedurën standarde të miratuar me Urdhrin e Drejtorit të 

Përgjithshëm të Policisë së Shtetit nr. 894, datë 19.07.2022 “Trajtimi dhe sigurimi i 

personave të arrestuar/ndaluar në ambientet e Policisë së Shtetit, evidentimi dhe 

zgjidhja e kërkesë/ankesave të tyre”,  duke u shndërruar në rregull të detyruar për 

punonjësit e policisë. 

 

Gjithashtu, edhe intervistimi apo marrja në pyetje e të miturve në konflikt me ligjin që 

shoqërohen në mjediset e këtij komisariati, kryhej në zyrat e punës të punonjësve të 

policisë dhe jo në ambiente të veçanta, sikurse është e parashikuar në dispozitat e Kodit 

të Drejtësisë Penale për të Mitur dhe procedurën standarde7. Mekanizmi Kombëtar e 

konsideron me rëndësi të veçantë faktin se, intervistat me të miturit duhet të realizohen 

në një ambient të përshtatshëm dhe të pajisur me orenditë e nevojshme si tavolina dhe 

karrige, në një mjedis sa më të qetë, pa shtrëngime fizike dhe presione psikologjike. 

Në kushtet aktuale që ndodhen zyrat e punës të punonjësve të policisë, intervistimi i 

tyre mund të shkaktojë traumatizim plotësues të të miturit.  

 

Ndihma juridike dhe psikologjike 

 

Nga pyetja e punonjësve të policisë rezultoi se në rastet kur të ndaluarit/arrestuarit 

madhorë të cilët nuk kishin mundësi financiare për të pajtuar avokat privat kërkonin 

ndihmë juridike, atyre ju sigurohej mbrojtja me avokat të caktuar kryesisht.   

 

Përgjatë inspektimit në komisariatin e policisë Pogradec, u konstatua se kishte një listë 

të afishuar në ambientet e komisariatit ku mund të evidentoheshin avokatët kryesisht.. 

 

KPT-ja bën rekomandime të hartuara për të përmirësuar funksionimin në praktikë të 

masave mbrojtëse ligjore. Kërkohet gjithashtu veprim për të siguruar që të gjithë 

personat e ndaluar nga policia të jenë plotësisht të informuar për të drejtat e tyre që 

nga fillimi i heqjes së lirisë. KPT- ja gjatë vizitës në organet e policisë së Shtetit ka 

konstatuar se: “Ka pretendime se oficerët e policisë kishin pranuar kërkesat e 

personave të shoqëruar arrestuar/ndaluar për avokat kryesisht vetëm pas një vonese 

të konsiderueshme, në mënyrë që të mund t’i pyesnin ata në mënyrë joformale për 

veprën e dyshuar pa praninë e një avokati”8.  Avokati i Popullit thekson se është e një 

rëndësie të veçantë afishimi në ambientin e shoqërimit të listës të përditësuar me 

avokatë mbrojtës të miratuar nga Dhoma Kombëtare e Avokatisë dhe organi i 

                                                           
7 Kreu VII. Pika 2.1/k e procedurës standarde thuhet se: “I mituri në konflikt me ligjin gëzon të drejtat e 

parashikuara në Kodin e Procedurës Penale si dhe të drejtat e posaçme të parashikuara në Kodin e 

Drejtësisë Penale për të Mitur”. I mituri duhet të mbahet në dhoma/ambiente të ndarë nga personat madhorë 

dhe të ndarë nga të miturit e tjerë sipas gjinisë”. 
8 https://rm.coe.int/1680ae233b, fq nr.3, raport drejtuar Qeverisë Shqiptare mbi vizitën e KPT në Shqipëri 

të kryer në datat 4-15 maj 2023. 

https://rm.coe.int/1680ae233b

prokurorisë, me qëllim sigurimin e avokatëve kryesisht që nga momenti i privimit të 

lirisë të personit, në rastin kur i arrestuari/ndaluari nuk ka mundësi financiare të 

mbrohet me avokatë mbrojtës. 

 

Gjithashtu në procedurën standarde “Rregullat për trajtimin e shtetasve që shoqërohen 

në mjediset e policisë”, miratuar me Urdhrin nr. 894, datë 19.07.2022, të Drejtorit të 

Përgjithshëm të Policisë së Shtetit përcaktohet se: Në korridorin e dhomave të 

shoqërimit vendosen postera me të drejtat e personave të shoqëruar dhe atyre të 

ndaluar/arrestuar; lista e avokatëve mbrojtës me numrat e kontaktit të tyre (lista e 

dërguar nga dhoma e avokatisë për qarkun/bashkinë përkatëse), numra telefoni të 

Agjencisë të Mbikëqyrjes Policore (AMF), Avokatit të Popullit dhe OJQ/OJF për 

mbrojtjen e të drejtave të njeriut - të cilat janë pa pagesë. 

 

Grupi i inspektimit të Avokatit të Popullit këqyri disa praktika të njëpasnjëshme, ku 

në përfundim të procedurave dhe veprimeve të kryera nga punonjësit e policisë në 

Komisariatin e Policisë Pogradec, plotësoheshin “Procesverbalet e Shoqërimit”. 

 

Në procedurën Standarde të punës “Rregullat për trajtimin e shtetasve që shoqërohen 

në mjediset e policisë”, miratuar me Urdhrin nr. 894, datë 19.07.2022 të Drejtorit të 

Përgjithshëm të Policisë së Shtetit, përcaktohet qartë në kreun VII, pikat a.2.1 – 

Formulari i raportit të Shoqërimit plotësohet nga punonjësi i policisë që ka kryer 

shoqërimin e personit, menjëherë pas shoqërimit të personit në ambientet e 

policisë/ambientet e shoqërimit. 

 

“a.2.2 – Formulari i raportit të Shoqërimit plotësohet në dy kopje dhe pasi plotësohet 

sipas kërkesave dhe rubrikave të parashikuara në të, i dorëzohet punonjësit të 

shërbimit të informacionit, i cili e kontrollon për saktësinë dhe korrektësinë e 

plotësimit 

a.2.3 –  Nëse nga punonjësi i shërbimit të informacionit konstatohen parregullsi në 

plotësim ja kthen punonjësit të policisë për ta ri plotësuar dhe njëkohësisht vë në dijen 

i eprorin e drejtpërdrejtë të punonjësit të policisë. 

a.2.4 – Një kopje e Formularit të Raportit të Shoqërimit i jepet punonjësit të policisë 

që ngarkohet për të sqaruar e trajtuar arsyen/shkakun e shoqërimit dhe zgjedhjen e 

çështjes për personin e shoqëruar dhe kopja tjetër administrohet nga punonjësi i 

shërbimit të informacionit i cili në fund të çdo jave i dorëzon në sekretari/arshivën e 

njësisë policore”. 

 

Prania e psikologut në këtë komisariat sigurohej nga Urdhri i Psikologut dhe Bashkia 

Pogradec. Me shkresën Nr. 4 Prot, datë 08.01.2024, të gjitha komisariatet në varësi të 

Drejtorive Vendore të Policisë janë informuar në lidhje me përditësimin e listës së 

psikologëve asistues për të miturit gjatë procesit të intervistimit nga ana e oficerit të 

policisë, si dhe psikologët e certifikuar si ekspertë asistues dhe vlerësues. 

Në rastin kur personat e shoqëruar shfaqnin probleme shëndetësore dhe kërkonin 

ndihmë mjekësore, punonjësit e policisë me miratimin e kërkesës nga shefi i 

komisariatit, bënin shoqërimin e personit menjëherë për në Spitalin Rajonal të Qytetit 

të Pogradec.  

 

Për sa më sipër dhe me qëllim zgjidhjen e problemeve të konstatuara gjatë këtij 

inspektimi, bazuar në pikën 3 të nenit 63 të Kushtetutës ku parashikohet se: “Avokati 

i Popullit ka të drejtë të bëjë rekomandime dhe të propozojë masa kur vëren shkelje të 

të drejtave dhe lirive të njeriut nga administrata publike” dhe në bazë të nenit 21/b të 

Ligjit Nr. 8454, datë 04.02.1999 “Për Avokatin e Popullit”, i ndryshuar, ku përcaktohet 

se: “Avokati i Popullit paraqet rekomandime për vënien në vend të së drejtës së shkelur 

tek organi administrativ, që, sipas tij ka shkaktuar shkelje të të drejtave dhe lirive”, 

 

 

                                                REKOMANDOJMË: 

 

1. Të merren masat e nevojshme, për sigurimin e fondeve buxhetore për 

rikonstruksionin e përgjithshëm të godinës së Komisaritit të Policisë Pogradec, 

me qëllim krijimin e kushteve për trajtimin dinjitoz të personave të shoqëruar 

dhe plotësimin e parametrave teknikë të parashikuara në aktet ligjore dhe 

nënligjore në fuqi. 

 

2. Marrjen e masave për ndërtimin e tualeteve të ndara për gra dhe burra të 

pajisura me mjetet e domosdoshme për këtë qëllim sipas parashikimeve në 

procedurën standarde “Rregullat teknike të shoqërimit në mjediset e Policisë 

së Shtetit”, miratuar me Urdhrin e Drejtorit të Përgjithshëm të Policisë së 

Shtetit nr. 894, datë 19.07.2022. 

 

3. Marrjen e masave për krijimin e zyrave të përshtatshme për marrjen në 

pyetje/intervistimin e shtetasve gjatë kryerjes së veprimeve procedurale nga 

oficerët e policisë gjyqësore veçanërisht me personat e mitur, e pajisur me 

kamera duke kryer regjistrimin audio dhe video procesin e marrjes në pyetje. 

 

4. Marrjen e masave të nevojshme për krijimin e zyrave të posaçme për 

intervistim me persona të mitur, duke ofruar një ambient të përshtatshëm që 

duhet të jetë i rregulluar në mënyrë të posaçme për zhvillimin e bisedave me 

fëmijët. 

 

5. Marrjen e masave për sigurimin e sistemit të ngrohjes/ftohjes në dhomat e 

shoqërimit të Komisariatit të Policisë Pogradec. 

6. Të merren masat për krijimin e dhomës magazinë për mbajtjen dhe 

administrimin e provave materiale. 

 

Për qëndrimin që do të mbani dhe masat që do të merrni në zbatim të këtij 

rekomandimi, të vihemi në dijeni brenda afatit 30 ditor sipas nenit 22 të ligjit Nr. 8454, 

datë 04.02.1999 “Për Avokatin e Popullit”, i ndryshuar. 

 

Duke besuar në mirëkuptimin dhe bashkëpunimin tuaj.  

                      

                                     KOMISIONERI  

                  i Mekanizmit Kombëtar  

                 për Parandalimin e Torturës  

       (MKPT) 

              

                                              Ahmet PRENÇI 

 

            d.v 


